Na osnovu člana 146. Zakona o socijalnoj zaštiti, zaštiti civilnih žrtava rata i zaštiti porodice sa djecom  («Službene novine Zeničko-dobojskog kantona«, broj 13/07) ministar Ministarstva za rad, socijalnu politiku i izbjeglice Zeničko-dobojskog  kantona,  d o n o s i

    I N S T R U K C I J U

o načinu izvršenja revizije rješenja o priznavanju prava na stalnu novčanu pomoć,  prava na smještaj u ustanove socijalne zaštite i prava na dodatak na djecu

I Uvod

Ovom Instrukcijom se utvrđuju bliža pravila za provođenje postupka revizije koja je propisana članom 146. Zakona o socijalnoj zaštiti, zaštiti civilnih žrtava rata i zaštiti porodice sa djecom  («Službene novine Zeničko-dobojskog kantona«, broj 13/07, u daljem tekstu: Zakon),  kojoj povremeno podliježu sva prvostepena rješenja kojima se utvrđuju prava po ovom Zakonu.

II Prava

Utvrđuje se revizija prvostepenih rješenja kojima se priznaju prava i to:

1. prava na stalnu novčanu pomoć, 

2. prava na smještaj u ustanove socijalne zaštite i

3. prava na dodatak na djecu

III Nadležnost

Reviziju vrši Ministarstvo za rad, socijalnu politiku i izbjeglice Zeničko-dobojskog kantona (u daljem tekstu: Ministarstvo) po službenoj dužnosti u roku od tri mjeseca od dana prijema predmeta od strane prvostepenog organa. U postupku revizije Ministarstvo se može sa prvostepenim rješenjem saglasiti, izmijeniti ga, poništiti ili ukinuti u skladu sa članom 147. Zakona.

Prvostepeni organ je u dokaznom postupku dužan provjeriti da li su navedena uvjerenja izdata od nadležnih organa navedenih u pojašnjenu  Zahtjeva broj 1., te da li sadrže činjenice na podlozi kojih se može odlučiti o osnovanosti, odnosno neosnovanosti zahtjeva stranke
U slučaju da Ministarstvo utvrdi da je dokazni postupak proveden u skladu sa odredbama Zakona, da je rješenje ispravno i na Zakonu zasnovano, na takvo rješenje daje se saglasnost.

U slučaju da neki od gore navedenih dokaza nedostaje, rješenje se poništava i vraća na ponovni postupak, sa tačnim uputama prvostepenom organu, šta treba pribaviti.

Ako je pogrešno utvrđeno pravno dejstvo ili novčani iznos (ili ima neki drugi formalni nedostatak) Ministarstvo donosi rješenje kojim se prvostepeno rješenje u tom dijelu mjenja, a na ostali dio rješenja daje se saglasnost.

Ako Ministarstvo u postupku revizije utvrdi da je prvostepeni organ priznao pravo, a da prema dokazima u predmetu ne proizilazi osnovanost zahtjeva, tada će sam odlučiti, ukinuti prvostepeno rješenje i odbiti zahtjev za priznavanje prava.

 IV Postupak koji predhodi reviziji

Prvostepeni organ, potpisano rješenje, kojim je odlučeno o priznavanju prava iz tačke II ove Instrukcije, uručuje stranci u skladu sa pravilima o dostavljanju pismena koja su propisana Zakonom o upravnom postupku. Ako protiv rješenja stranka nije izjavila žalbu, prvostepeni organ koji je donio to rješenje, dostaviti će isto zajedno sa originalnim spisima predmeta organu nadležnom za reviziju u roku od 8 dana od dana isteka roka za žalbu. 

Ako je protiv rješenja prvostepenog organa izjavljena žalba, o reviziji i žalbi rješava se istim rješenjem.

V Postupak revizije 
A) Stalna novčana pomoć 

U postupku revizije kod prava na stalnu novčanu pomoć, predmet dostavljen na reviziju se pregleda na način da se provjeri da li je rješenje doneseno u skladu sa članom 21. do člana 29. Zakona, odnosno da li se u predmetu nalazi sva dokumentacija koja je potrebna za rješavanje o toj upravnoj stvari.

Takav predmet treba da sadrži:

1.) dokaz o identifikaciji podnosioca zahtjeva (dokazi iz Zahtjeva broj 1. navedeni u tačkama 1. 2. i 5.),

2.) dokaz da je stranka primila rješenje (dostavnica) ili izjava kojom se stranka odrekla prava na žalbu (izjava u prilogu), kako bi se utvrdila činjenica da je protekao rok za žalbu,

3.) dokazi da stranka nema dovoljno prihoda za izdržavanje u skladu sa članom 25. Zakona (dokazi iz Zahtjeva broj 1. i to uvjerenja iz tačke 3. i uvjerenje pod tačkom 7., ne starija od šest mjeseci),

4.) dokaz da stranka podnositelj zahtjeva nema članova porodice koji su po zakonu dužni da je izdržavaju i u mogućnosti su da izvršavaju tu obavezu (utvrditi da li podnositelj zahtjeva ima punoljetne djece koja su ga obavezna izdržavati, a to su u mogućnosti prema kriteriju koji je utvrđen u stavu 2. člana 26. Zakona),

5.) dokaz da je stranka-podnositelj zahtjeva nesposobna za rad-provjeriti u spisu da li postoji  Nalaz i mišljenje stručne komisije o nesposobnosti za samostalan rad i privređivanje podnositelja zahtjeva, izdat od strane Instituta za medicinsko vještačenje Federacije Bosne i Hercegovine. 

Obaveza je prvostepenih organa da u skladu sa članom 8. Zakona o upravnom postupku prije donošenja rješenja upoznaju stranku sa Nalazom i mišljenjem nadležne ljekarske komisije s  obzirom da se radi o dokazu koji je značajan za donošenje rješenja i u tom cilju da u spisu predmeta postoji izjašnjenje stranke da li je sa istim saglasna ili ne. Ako se stranka izjasni da se sa donesenim Nalazom i mišljenjem ne slaže, tj. istakne razloge na kojim temelji svoje neslaganje, prvostepeni organ je dužan to razmotriti i proslijediti postojeću potrebnu dokumentaciju na drugostepenu komisiju. Po donošenju drugostepenog Nalaza i mišljenja, koji također treba uručiti stranci, stečeni su uslovi za donošenje prvostepenog rješenja na koje će stranka imati pravo žalbe. U postupku do donošenja rješenja prvostepeni organ je obavezan utvrditi da li je Nalaz i mišljenje dat u skladu sa važećim pravilnicima o radu nadležnih ljekarskih komisija.

Nakon što Ministarstvo detaljno pregleda sve gore navedene dokaze provjerava se da li je tačno utvrđen novčani iznos, pravno dejstvo rješenja u skladu sa članom 141. Zakona i drugi sastavni dijelovi u skladu sa obrascem rješenja u prilogu. 

U predmetima u kojima su ranije donesena prvostepena rješenja po osnovu kojih korisnici ostvaruju prava na stalnu novčanu pomoć, prvostepeni organ će po službenoj dužnosti provesti postupak zamjene postojećih rješenja novim rješenjima u skladu sa Zakonom, što podrazumjeva usklađivanje dokaza u skladu sa naprijed navedenim uputama iz ove Instrukcije. 

B) Pravo na smještaj u ustanovu socijalne zaštite

U postupku revizije kod prava na smještaj u ustanovu socijalne zaštite predmet dostavljen na reviziju se pregleda na način da se provjeri da li je rješenje doneseno u skladu sa članom 55. do člana 61. Zakona, odnosno da li se u predmetu nalazi sva dokumentacija koja je potrebna za rješavanje o toj upravnoj stvari.

Takav predmet treba da sadrži:

1.) dokaz o identifikaciji podnosioca zahtjeva (dokazi iz Zahtjeva broj 2. navedeni u tačkama 1., 2., 3. i 6.), 

2.) dokaz da je stranka primila rješenje (dostavnica) ili izjava kojom se stranka odrekla prava na žalbu, kako bi se utvrdila činjenica da je protekao rok za žalbu,

3.) dokaz da je stranka-dijete ili odraslo lice, lice kojem je potrebna stalna briga i pomoć u zadovoljavanju osnovnih životnih potreba i da te potrebe ne može ostvariti u vlastitoj porodici (mišljenje stručnog tima Centra, izvršna odluka suda, dokaz o lišavanju roditeljskog staranja ako se radi o takvim roditeljima-tačka 7. Zahtjeva broj 2. i pismena saglasnost roditelja ako se radi o smještaju djeteta – tačka 8. istog Zahtjeva),

4.) dokaz o imovini i prihodima djeteta/odraslog lica i srodnika koji su dužni izdržavati lice koje će se smjestiti u ustanovu (provjeriti u spisu da li postoji uvjerenje, odnosno dokaz o eventualnim prihodima - uvjerenje izdato od strane Porezne uprave i dokaze o imovini djeteta/odraslog lica izdato od nadležnog suda/katastra, dakle provjeriti da li u spisu postoje dokazi u skladu sa tačkama 4., 5. i 9. Zahtjeva broj 2. ) 

U predmetima u kojima su ranije donesena prvostepena rješenja po osnovu kojih korisnici ostvaruju prava na smještaj u ustanovu socijalne zaštite, prvostepeni organ će po službenoj dužnosti provesti postupak zamjene postojećih rješenja novim rješenjima u skladu sa Zakonom, što podrazumjeva usklađivanje dokaza u skladu sa naprijed navedenim uputama iz ove Instrukcije u roku od 6 mjeseci po donošenju iste.

C) Pravo na dodatak za djecu

U postupku revizije kod prava na dodatak za djecu predmet dostavljen na reviziju se pregleda na način da se provjeri da li je rješenje doneseno u skladu sa članom 113. do člana 119. Zakonom, odnosno da li se u predmetu nalazi sva dokumentacija koja je potrebna za rješavanje o toj upravnoj stvari.

Takav predmet treba da sadrži:

1.) dokaz o identifikaciji djeteta (dokaz iz Zahtjeva broj 3. naveden u tački 1.) i dokaz o identifikaciji roditelja, staratelja, usvojitelja ( dokazi navedeni u tačkama 6. i 7.),

2.) dokaz da je stranka primila rješenje (dostavnica) ili izjava kojom se stranka odrekla prava na žalbu, kako bi se utvrdila činjenica da je protekao rok za žalbu,

3.) provjeriti u spisu da li postoje dokazi o prihodima zajedničkog domaćinstva (sva uvjerenja navedena u tačci 2. u Zahtjevu broj 3.),

4.) dokaz o sposobnosti i razvrstavanju djece i omladine ometene u fizičkom ili psihičkom razvoju, dokaz o oštečenju organizma roditelja (provjeriti da li u spisu ima Nalaz i mišljenje Komisije o sposobnosti i razvrstavanju djece i omladine ometene u fizičkom ili psihičkom razvoju iz tačke 3. Zahtjeva broj 3. ili Nalaz i mišljenje Instituta za medicinsko vještačenje-ukoliko se radi o djeci iz člana 113. stav 2., tj. uvjerenje iz tačke 4. istog Zahtjeva),

5.) dokaz da se dijete nalazi na redovnom školovanju (uvjerenje osnovne, srednje i više škole, akademije ili fakulteta, gdje se dijete nalazi na redovnom školovanju).

Za dijete koje je ostvarilo pravo na smještaj u ustanovu dječije i socijalne zaštite ne može se ostvariti i pravo na dječiji dodatak.

VI Instrukcije i obavještenja

Dodatne instrukcije i obavještenja značajna za izvršenje revizije prvostepenih rješenja kojima se priznaju prava iz tačke II ove Instrukcije ministar će donositi po ukazanoj potrebi, kao i bliža pravila za provođenje postupka revizije koja je propisana članom 146. Zakona, kojoj povremeno podliježu sva prvostepena rješenja.


Sastavni dio ove Instrukcije su obrasci zahtjeva i rješenja, koji su obavezni u praktičnoj primjeni.


VII Završne odredbe
Ova Instrukcija stupa na snagu danom donošenja i objavit će se u „Službenim novinama Zeničko-dobojskog kantona“. 

